
 A “República” de Platón

A obra "República", unha das obras filosóficas máis coñecidas e destacadas de Platón, foi escrita arredor do ano 380 a. C. e céntrase na exploración da xustiza, da política e da natureza da alma.
O tema principal do texto é a importancia da xustiza na estrutura e no funcionamento tanto do Estado como do individuo.

O diálogo entre os personaxes céntrase en discutir a relevancia da xustiza na organización e no funcionamento adecuado dun Estado ideal. Proponse que a xustiza consiste en que cada individuo realice axeitadamente a súa función dentro do Estado, sen interferir nos asuntos dos demais. Ademais, establécese unha conexión entre a xustiza no Estado e a xustiza no individuo, argumentando que un individuo xusto posúe os mesmos atributos que fan o Estado xusto: a moderación, a valentía e a sabedoría.



2. Desenvolvemento

Platón sitúase na época de esplendor ateniense (século V a. C.), destacando neste momento, no ámbito cultural, o esplendor da arte e de Atenas como centro cultural da época.
En canto á relixión, a ausencia de dogmas permitía a convivencia pacífica de distintas actitudes relixiosas e, desde o punto de vista filosófico, os asuntos humanos convértense no centro de atención. Sócrates e os sofistas son as figuras máis destacadas desta segunda metade de século, e a filosofía de Platón está estreitamente relacionada con eles.

En canto á vida deste autor, Platón foi un filósofo grego. Xunto co seu mestre Sócrates e o seu discípulo Aristóteles, é a figura central sobre a que se asenta toda a tradición filosófica europea.
Tras a condena á morte de Sócrates, fuxiu de Atenas e apartouse completamente da vida política; porén, os temas políticos seguían formando parte do seu pensamento, o que o levou a concibir un modelo ideal de Estado. Viaxou en dúas ocasións a Siracusa (Sicilia) coa intención de poñer en práctica o seu modelo político -unha sociedade guiada polos filósofos-, mais fracasou en ambas e logrou escapar penosamente.
De volta en Atenas, fundou a Academia no ano 387 a. C., onde estudou o seu discípulo Aristóteles durante vinte anos.

Toda a filosofía de Platón ten unha intención política, porque a súa procura do coñecemento das cousas e da virtude está orientada a formar bos cidadáns. En canto á organización do Estado, Platón pretende construír un Estado liberal, unha cidade xusta.
O ser humano non é autosuficiente para conseguir iso, polo que precisará das "polis" para logralo. Así deseña a súa cidade xusta. Chega á conclusión de que a democracia non é a mellor forma de goberno, senón a monarquía ou a aristocracia. Rexeitaba a democracia porque é un sistema de goberno que nos iguala a todos, e el cría que non todos somos iguais. Debido a isto, dividirá a sociedade en tres estamentos segundo a parte da alma que predomine en cada persoa.

Para explicar isto, en "República" Platón organiza o Estado dividindo os cidadáns en tres clases sociais que se corresponden coas tres partes da alma (explicadas anteriormente) e coas súas virtudes correspondentes:

· Os artesáns e labregos realizan actividades produtivas para a comunidade. Predomina neles a alma apetitiva e a súa virtude debe ser a temperanza.
· Os guerreiros participan na defensa do Estado e garanten a orde dentro da cidade. Predomina neles a alma irascible e a súa virtude debe ser a fortaleza.
· Os gobernantes dirixen a sociedade; pretenden plasmar na cidade un modelo ideal de xustiza. Predomina neles a alma racional e a súa virtude é a prudencia.

Platón establece un modelo educativo a partir do cal se determina a clase á que pertencerá cada un. Os que se amosan menos dotados reciben unha educación elemental e forman a clase dos artesáns; os máis aptos continúan a súa formación e serán novamente seleccionados para gardiáns ou, no caso dos mellores, para gobernantes.
Só cando estes tres grupos vivan en harmonía, cando cada un cumpra coa función que lle é propia, darase o ideal de xustiza, o cal é o obxectivo máximo do Estado perfecto e completamente xusto.

Platón propón a súa proposta política do filósofo-gobernante. Afirma que o filósofo será o mellor capacitado para gobernar, pois coñece mellor ca ninguén o Ben e a xustiza. É dicir, na "República", a xustiza queda definida como un principio que ten a función de establecer a harmonía entre as partes da alma (racional, irascible e apetitiva), as virtudes de cada unha delas (prudencia, fortaleza e temperanza) e as clases sociais (filósofos, guerreiros e produtores). A estabilidade da cidade ("polis"/Estado) depende dese equilibrio entre a alma individual e a alma colectiva.

A forma de goberno que Platón propón é unha aristocracia, o réxime máis perfecto: o goberno dos mellores (os máis xustos e sabios). Neles prevalece a alma racional. Se só se dá o caso de que haxa un gobernante xusto e sabio, falarase de monarquía.

A aristocracia degenerará debido á natureza perecedoira e falible dos seres humanos, o que leva a decisións erradas e ao deterioro do Estado. Este proceso implica o cambio dunha aristocracia ou monarquía a unha timocracia, onde prevalece o espírito guerreiro e se valora a guerra por riba do coñecemento. Neste tipo de goberno, os militares están guiados pola ambición e o desexo de poder.
A medida que a corrupción avanza, a timocracia convértese nunha oligarquía, onde a busca da gloria se transforma en busca de riquezas, dividindo o Estado en ricos e pobres. Os individuos neste Estado son avaros e cobizosos.

Finalmente, os pobres, cansos dos abusos dos oligarcas, rebélanse e chégase á democracia, onde a maioría toma o poder pero exerce unha liberdade desmedida e un desprezo polas leis. Nesta etapa, perséguense os ricos e redistribúense os seus bens en nome da liberdade. Porén, esta liberdade absoluta conduce inevitablemente á escravitude, xa que é propicia para a aparición de demagogos que procuran o poder para si mesmos e manipulan o pobo contra os ricos, o que dá paso á tiranía.
A tiranía xorde cando un destes demagogos, o máis “astuto”, se autoproclama “protector do pobo” e elimina os ricos para obter un poder ilimitado e sen oposición, oprimindo o pobo e guiándose unicamente polo seu propio interese.

Como se pode ver, os diferentes tipos de goberno están ordenados segundo a súa maior ou menor aproximación ao Mundo Ideal, xa que os seus gobernantes están máis ou menos preto del. Novamente amósase a influencia permanente da Teoría das Ideas en todas as doutrinas platónicas.



3. Influencias

En canto ás influencias, cómpre destacar a do pensamento presocrático e a de Sócrates en Platón, especialmente a dos pitagóricos e a súa concepción matemática do cosmos. Tamén se menciona a influencia da polémica entre Heráclito e Parménides, e como Platón tenta reconciliar as súas ideas na súa obra.

Destácase que Platón é considerado o creador do idealismo e que a súa filosofía influíu en correntes posteriores como o neoplatonismo, o pensamento renacentista, o racionalismo do século XVII e o idealismo alemán do século XIX con Hegel.



